
Saksbehandlar Eldrid Nedrelo Vår ref. 2021/8601-2 432.2 Dykkar ref.  Dato .08.2021 

 

Delegert vedtak - Dispensasjon - Utladalen 
landskapsvernområde - Transport av ved med snøskuter 
og material med helikopter - Vidar Hjelle 

Vi viser til dykkar søknad av 18.08.21 om fornya løyve til transport av ved med snøskuter og 
materialtransport med helikopter 2022-2026. 
 
Delegert vedtak 
Med heimel i vreneforskrifta for Utladalen landskapsvernområde § 3 pkt. 6.3. f) og g) får 
Vidar Hjelle løyve til transport av varer og material til stølane i Hjelledalen i Utladalen 
landskapsvernområde:  

- Inntil 4 dagar med transport av ved rundt Fremre Hjelledalen 
- 1 tur/retur til Fv. 53 Tyin-Årdal for vedlikehald av snøskuter langs kortaste sikre  
- Inntil 1 hiv til kvar av stølane i Hjelledalen med helikopter for transport av varer og 

material.  
 
Løyvet er gjeve på følgjande vilkår: 

- Løyvet for motorferdsel gjeld for 2022, 2023, 2024, 2025 og 2026. 
- Bruk av snøskuter bør skje utanom søndagar og heilagdagar. 
- Løyvet gjeld for snøskuter med reg. nr. XX9795 og for månadane februar, mars og 

april.  
- Snøskuteren skal lagrast inne i løa på Fremre Hjelledalen.  
- Omfanget av skuterbruk er avgrensa til nærområdet til Hjelledalen og i 

skogsområde.  
- Løyve for bruk av helikopter gjeld perioden frå august til og med september. 
- Løyve for bruk av helikopter gjeld ikkje søndagar og heilagdagar. 
- Motorferdsel skal varslast til naturoppsyn Rigmor Solem på førehand per 

telefon/SMS/e-post (mobil 959 65 158).  
- Det skal kvart år sendast skriftleg rapport til nasjonalparkforvaltar om gjennomført 

motorferdsel innan 1.november. 
 
Løyvet gjeld berre i medhald av verneforskrifta og søkjar må hente inn eventuelt løyve etter 
motorferdselslova frå Årdal kommune. 

 
Dokument i saka 
Søknad datert 18.08.21 frå Vidar Hjelle 

Saksopplysningar 
Søknaden: 
 
«Søkjer med dette om løyve til å nytta snøscooter og helikopter i åra 2022,2023,2024,2025 og 2026 (5 
år).  
 
Søknaden blir sendt elektronisk til Årdal kommune v/Postmottak og til Nasjonalparkstyret for 
Jotunheimen og Utladalen v/Nasjonalparkforvaltar Kari Sveen.  
 
Viser til min «Dispensasjon – Utladalen landskapsvernområde – Transport av ved med skuter og 
material med helikopter» for 2016-2021 (5 år). Dette løyve går ut i år, men ynskjer å fornya det med 5 
år.  
 
Snøscooter vert nytta i samband med transport av ved frå skogen rundt stølen og ned til stølshusa på 
fremre Hjelledalen. Det er perioden februar-april som er mest aktuell.  
 
Snøscooteren er stasjonert på Fremre Hjelledalen, registreringsnummer XX9795.  
 
Ber også om løyve til å køyra tur-retur Hjelledalen – Tyinosen (Rv53) ein gong i løpet av denne 
perioden. Dette for å kunna ta service på snøscooteren.  
 
Løyve til å nytta helikopter er i samband med frakt av materialar til Fremre og Heimre Hjelledalen for 
restaurering og vedlikehald av stølshusa. Behovet er inntil 2 hiv årleg til kvar av stølane.  
 
Ser fram til eit positivt svar.» 
 
Bakgrunn for søknaden 
Søknaden gjeld framhald av tidlegare løyve frå perioden 2017-2021. Søknaden gjeld frakt av 
ved til stølane i Hjelledalen med snøskuter og inntil to hiv med helikopter for transport av 
material til restaurering og vedlikehald av bygningane. Søknaden gjeld også ein tur med 
snøskuter frå Hjelledalen til Tyinosen i løpet av perioden for vedlikehald av snøskuteren.  
 
Kartet nedanfor viser stølane Fremre og Heimre Hjelledalen innanfor Utladalen 
landskapsvernområde. 

 
 
Kartet viser kvar stølane Fremre- og Heimre Hjelledalen ligg innanfor Utladalen landskapsvernområde. 

Søknaden er vurdert i samsvar med: 
 Forskrift for Ultadalen landskapsvernområde, datert 14. november 2014. 
 Naturmangfaldlova, datert 19. juni 2009 nr. 100. 
 Forvaltingsplan for Jotunheimen nasjonalpark og Utladalen landskapsvernområde 

(Rettleiande utkast frå 2008). 
 
Heimelsgrunnlag  
Delegering  
Nasjonalparkstyret har delegert forvaltingsmyndigheit for Utladalen landskapsvernområde i 
medhald av reviderte vedtekter gjeldande frå 01.01.2020. Nasjonalparkstyret har i møte 11. 
mai 2016 delegert til nasjonalparkforvaltar å gjera vedtak i kurante saker etter dei spesifiserte 
dispensasjonsreglane og i saker etter naturmangfaldlova § 48 med etablert 
forvaltingspraksis. Forvaltar vurderer denne saka til å vere av kurant karakter etter dei 
spesifiserte dispensasjonsreglane, og i tråd med etablert praksis for motorisert ferdsel. 
 
Verneforskrift for Jotunheimen nasjonalpark og Utladalen 
landskapsvernområde av 14.11.14  
Formålet med Utladalen landskapsvernområde er «- - - å ta vare på eit vilt og vakkert 
vestlandslandskap med økologisk verdi, kulturell verdi og opplevingsverdi og som er 
identitetsskapande, i tilknyting til Jotunheimen nasjonalpark.  
Vidare er formålet med vernet å ta vare på:  

 eit naturområde med eit rikt dyre- og planteliv som pregar dette. 
 - - -  

Ålmenta skal ha høve til uforstyrra naturoppleving gjennom utøving av naturvenleg og enkelt 
friluftsliv med liten grad av teknisk tilrettelegging.» 
 
Etter verneforskrifta for Utladalen landskapsvernområde, er motorferdsel på land og i vatn, 
medrekna start og landing med luftfartøy, og lågtflyging under 300 m over bakken forbode 
(verneforskrifta § 3 pkt. 6.1), med unnatak gjeve i pkt. 
6.2 og 6.3. Med heimel i verneforskrifta § 3 pkt.: 

 6.3 f) kan forvaltningsstyresmakta gi løyve til transport av varer, brensel, proviant og 
utstyr inn til turisthytter, hytter og setrer 

 6.3 g) kan forvaltningsstyresmakta gi løyve til transport av materialar til vedlikehald 
og byggearbeid på bygningar, anlegg og innretningar. 
 

 
Forvaltingsplan (Utkast 2008) 
Av forvaltingsplanen kap. 8.15.5 er m.a. følgjande presisert: 
Med bakgrunn i verneforskriftene bør utgangspunktet for motorferdsel vere ein streng 
dispensasjonspraksis. Følgjande vilkår vil bli lagt til grunn for motorisert ferdsel: 
… 
d) transportbehova skal samordnast. 
 
e) permanente transportbehov i samband med drifta av turisthyttene, vinterstikking av 
skiløyper (tiltak som legg høva til rette for ålmenta) og til landbruksformål vil framleis kunne 
bli gjeve for fleire år. Dette føreset ei god samordning, informasjon og attendemelding. Av 
omsyn til andre brukarinteresser har dei som får slike løyve eit stort ansvar. 

f) for private hytter i verneområda vil det bli følgt ein restriktiv dispensasjonspraksis. 
Transport av materialar til vedlikehald av hytter vil normalt bli gjeve. 
 
i) landing med og transport av personar i verneområda er forbode. Slike løyve vil normalt 
heller ikkje bli gjeve. Det same gjeld transport av mat, proviant og utstyr i samband med 
fjellturar. 
 
k) løyve i samband med utøving av jakt og til frakt av jakt- eller fiskeutbyte med fly, helikopter 
eller snøskuter vil normalt ikkje bli gjeve. 
 
l) det vil vere vanskelegare å få løyve til motorisert ferdsel innanfor vernesonene samanlikna 
med brukssonene. 
 
Retningsline: Minst mogleg motorisert ferdsel i nasjonalparken og landskapsvernområdet. 
 
Omsøkt bruk av snøskuter og helikopter vil føregå innanfor brukssjone teig 11. 

 

  
Utdrag av forvaltningsplanutkastet, omtale, kap. 6.3.2. Brukssone: 
«Det er store naturkvalitetar i områda med brukssone. Det er eit mål å ta vare på desse 
samstundes som områda vert brukt, ikkje minst for friluftsliv. Retningslinjer og tiltak tek sikte 
på å finne den optimale balansen mellom bruk og vern.» 
 
I brukssjonene er det altså opna for ein viss aktivitet så lenge ein tek omsyn til sårbare artar 
og andre verneverdiar. 
 
Naturmangfaldlova 
Alle tiltak skal vurderast etter naturmangfaldlova §§ 8-12 (kunnskapsgrunnlag, føre-var-
prinsippet, samla belasting på økosystemet, kostnader ved miljøforringing berast av 
tiltakshavar, og miljøforsvarlege teknikkar og driftsmetodar), jf. § 7.  
 
Presedens  

Det er etablert praksis å gje løyve til transport av materialar og ved til stølane Heimre- og 
Fremre Hjelledalen. Det vil ikkje oppstå mange tlsvarande saker, då det er eit avgrensa tal 
private hytter innanfor nasjonalparken og landskapsvernområdet. 
 
Vurdering: 
I Hjelledalen er det to stølar, Heimre Hjelledalen og Fremre Hjelledalen. Dei fleste 
bygningane er restaurert og godt vedlikehalde av grunn- og stølshuseigarane. Området vert 
brukt av grunn- og stølshuseigarane gjennom heile året. Frå Utladalen er det veldig bratt opp 
første del av stigninga til Heimre Hjelledalen. Her er det etablert ei taubane. Hjelledalen ligg 
over garden Hjelle og er ein sidedal til Utladalen. Kunnskapsgrunnlaget er godt dokumentert 
gjennom ulike rapportar og lang forvaltingspraksis. Dalen er frodig med viktige viltlokalitetar 
og blant anna ein kjent hekkelokalitet for rovfugl (§8 i naturmangfaldslova (nml.). Føresett 
gjevne vilkår for eit løyve, vil avgrensa bruk av snøskuter og helikopter ha liten effekt på 
natur- og kulturlandskapet.  
 
Forvaltningsplanen presiserer at motorferdsel ikkje er ynskjeleg i verneområda, men noko er 
naudsynt. Aktivitet på stølane er med på å ta vare på bygningane og kulturlandskapet 
generelt, og såleis også delar av verneformålet med Utladalen landskapsvernområde. Den 
gamle løa på Fremre Hjelledalen vert brukt som skjul for skuteren og ordninga med intern 
transport oppe i Hjelledalen har vorte innarbeida over fleire år.  
 
Mengda av motorferdsel skal vere så liten som mogleg i verneområdet. Det er derfor viktig at 
vedtransporten vert planlagt og koordinert slik at han vert gjennomført så effektivt som 
mogleg. Derfor meiner nasjonalparkforvaltaren at ein skal halde på 4 dagar med transport i 
året slik som tidlegare løyve, og det er venta at søkjar vidare held seg innanfor desse 
rammene.  
 
Helikoptertransport er ofte ein effektiv måte å transportere varer og materialar på i bratte 
vestlandslier. I den siste perioden har Hjelle hatt løyve til 1 hiv til kvar av stølane kvart år. Det 
vert søkt om inntil 2 hiv per år for frakt av material. Noko vedlikehald må ein rekne med på 
mange bygningar i fjellet, men større restaureringsarbeid på bygningsmassen krev som regel 
eige løyve og då vert det samtidig gjeve løyve til transport knytt til dette. Kombinert med 
taubane opp den brattaste delen av vegen og intern vedtransport, bør 1 hiv med helikopter til 
kvar av stølane dekke transportbehovet.  
 
Sidan dette er årleg transportbehov som kan planleggast på førehand, vert det sett vilkår 
som avgrensar tidsrommet for gjennomføring av helikoptertransporten. Dette er eit føre-var-
vilkår slik at ein i størst mogleg grad hindrar mogleg negativ påverknad på hekkelokaliteten 
(§ 9 nml.). Bruk av snøskuter vil kunne vere uheldig i hekkeperioden for rovfugl. Men føresett 
gjevne vilkår for eit løyve, vil avgrensa bruk av snøskuter for frakt ha liten effekt på natur- og 
kulturlandskapet. Motorisert ferdsel med helikopter kan vere ekstra uheldig i rugetida når 
artane har små ungar. For rovfugl kan også forstyrring ved hekkeplassen i etableringsfasen 
(februar-april) føre til at hekking uteblir (jf. Høitomt og Opheim 2015. Rapport nr. 3. 
Jotunheimen nasjonalpark. Sårbarhetsvurdering for fugl). Høitomt og Opheim viser til 
retningsliner for forvalting av hekkeplassar i Norges Skogeigarforbund sitt tabelloppsett knytt 
til skogsdrift. Her definerer ein ein minsteavstand for aktivitet i hekketida. For m.a. kongeørn 
er det sett ein minsteavstand på 400 m i perioden 1. januar – 31. juli, og dette er ansett som 
ei absolutt minimumsgrense. Med bakgrunn i dette og av omsyn til likebehandling vert 

perioden for bruk av helikopter justert til at det kan flygast med helikopter i perioden august – 
september. 
 
Sekretariatet meiner ordninga med intern transport i Hjelledalen er fornuftig og løyve vert i 
hovudsak vidareført. Motorferdsel i verneområde skal haldast på eit minimum. Det er difor 
viktig at transporten vert planlagt og koordinert slik at han vert gjennomført så effektivt som 
mogleg. Ved å planlegge slik at mest mogleg vert gjennomført på kvar transportdag/hiv vert 
den samla belastninga av motorferdsel i området vurdert som akseptabel og 
transportmetodane fornuftige (§§ 10 og 12 i nml.) Særskilde transportbehov knytt til 
restaureringsprosjekt vil bli behandla ved behov. §11 i nml. er ikkje relevant for denne saka.  
 
Konklusjon  
Med dei vilkåra som vert sett, vurderer forvaltar at løyvet ikkje vil påverkar verneverdiane 
nemneverdig og at det ikkje er i strid med verneformålet.  
 
Med bakgrunn i vurderingane etter naturmangfaldlova §§ 8-12 og verneforskriftene vurderer 
forvaltar det kan gjevast dispensasjon for transport av ved med snøskuter og materialar med 
helikopter med gjevne vilkår. 
 
 
Klage 
Vedtaket kan påklagast etter reglane i forvaltingslova. Eventuell klage skal stilast til 
Miljødirektoratet, men sendast via nasjonalparkstyret innan 3 veker etter at brevet er 
 
 
 
Med helsing 
 
Eldrid Nedrelo 
nasjonalparkforvaltar 
 
Etter våre rutinar er dette brevet godkjent og sendt utan underskrift 
 
 
Kopi: 
Årdal kommune 
Statens Naturoppsyn v/Rigmor Solem 
Statsforvaltaren i Vestland 
Kari Sveen 
 
 
 
 
 


